
Dirección e guión Berio Molina, Alexandre Cancelo
Fotografía Fon Cortizo, Olalla Lojo
Montaxe Berio Molina
Son Marco Maril, Berio Molina, Alexandre Cancelo
Participan Eva Alfonso, Xiana Arias, Belén Bouzas, Alexandre Cancelo, 
Ignacio Castro, Isaac Cordal, Sonsoles Cordón, Atenea García, Diego 
M. Buceta, Fran Martínez, Loreto Martínez Troncoso, Berio Molina
Produción Acusmaser films, Xas Films, SINSALaudio

Entre a videoarte, a performance e a experiencia sonora, sete grupos de 
enmascarados percorren diferentes paisaxes. Levan fósiles debuxados, a presenza 
dunha identidade descoñecida. Cos seus movementos golpean o chan das 
cidades, permanecen quedos a agardaren o ruído da ruína e capturan o vento coas 
súas vestimentas. 7 limbos é unha viaxe sonora polas veladuras do espectral.

DECEMBRO • 20:30 h • Teatro Principal 

MARTES 21 MUTANTES (Álvaro Larriba, 2017, Pontevedra)

ALGUNHAS REFERENCIAS SONORAS EN 7 LIMBOS

O ACUSMÁTICO Descubrín o personaxe do acusmaser por Alberto Gracia. Un día, 
comendo con el na Chantadina de Compostela recomendoume o libro La voz 
en el cine, de Michel Chion. Tanto lle gustara que lle ía chamar así á película que 
estaba facendo. Logo chamoulle Eco e logo La Estrella Errante. Descubrín que o 
acusmaser é un tipo de personaxe que vén da música acusmática, definida entre 
outros por Pierre Schaeffer en referencia aos acusmáticos de Pitágoras: aqueles 
alumnos que nunca vían o profesor, que se atopaba detrás dunha cortina e que 
polo tanto só podían escoitar. A súa música acusmática perdía o referente ao in-
térprete, perdía toda conexión visual e así pasaba co acusmaser. Estaba na escena 
pero non se podía ver. Só escoitar. Non era unha voz en off. Non estaba fóra da 
pantalla. Estaba alí mesmo. Dentro dela. Coma unha pantasma. Así foi como foi 
xurdindo unha relación entre o son e o fóra de campo que foi poboando toda a 
película. E sen propoñelo conscientemente fomos descartando todo o que tiña 
que ver coa voz. Aburridos de que o son case sempre estea dentro do que vemos, 
acompañando sincronicamente os acontecementos. E de que esta dependencia 
veña provocada precisamente pola voz. Unha voz que é palabra, que dirixe o es-
pectador cara a un guión, cara a unha historia, un significado, e que debe estar 
sempre nun primeiro plano. Clara, intelixible. Controlando. Vixiando que nada 
escape do marco. Coreografiando ao seu arredor o resto das formas. Exercendo o 
poder do explícito en toda a súa obscenidade.

O SON COMO ARMA ACÚSTICA No ano 2006, Kode9 publica a canción 9 Samu-
rai, con texto e voz do poeta británico The Spaceape. A canción emprega un sam-
ple da composición Seven Samurai Suite, de Fumio Hayasaka, que formaba parte 
da banda sonora da película 7 Samurai e que aparece agochada nalgún momento 
en 7 Limbos. Descubro a canción de Kode9 porque por aquel entón comezabamos 
a tomar consciencia da utilización do son como arma acústica. Por un lado, saían 
á luz as torturas con música que sufriron os presos do cárcere de Guantánamo, 
expostos por largos períodos de tempo e ao máximo volume posible a cancións 
como Bodies (Drowning Pool), Enter Sandman (Metallica) ou America (Neil Dia-
mond), tal como relataba Ruhal Ahmed, expreso de Guantánamo. «Non podes 
concentrarte en nada. Antes diso, cando batían en min, podía usar a miña imaxi-
nación para esquecer a dor. Mais a música déixate completamente desorientado. 
Apodérase do teu cerebro. Perdes o control e comezas a alucinar. Empúxate cara a 
un limiar e decátaste de que a tolemia está á espreita do outro lado. Unha vez que 
cruzas esa liña, non hai volta atrás.» Por outro lado, coñecíase a existencia do lrad 
(Dispositivo Acústico de Longo Alcance), co que o exército norteamericano in-
tentaba disolver as manifestacións, e comeza unha conciencia sobre a capacidade 

do son para a tortura branca, aquela que non deixa marcas no corpo de quen a 
sofre. Unha maneira dramática de constatar unha vez máis a capacidade do son 
de xogar coas capas da visibilidade, de afectar a sensibilidade sen aparentemente 
tocar o corpo, aínda que si o faga fisicamente.

O VENTO É UN PIOLLO Descubrín a existencia do Psithurism por Xoán-Xil. Un 
día comentoume que había unha xente que se dedicaba a estudar o ruído que fa-
cía o vento nas árbores. Comezamos a pensar no vento coma un parasito, alguén 
que precisa do outro para mostrarse e alguén do que descoñecemos a súa propia 
forma. Non podemos nin velo nin escoitalo porque non ten corpo. Precisa tocar 
os outros para mostrarse, ben sexa axitándoos, deformándoos, dobrándoos ou ben 
sexa rozándose con eles, percorréndoos ou movéndoos. Posuír o outro para mos-
trarse. Foi entón cando apareceu a idea de poñerlle trampas ao vento, de crear uns 
obxectos que puidesen contelo, que puidesen atrapalo e escoitalo.

UN MANTRA CONTINUO No ano 1977, R. Murray Schafer publicaba o seu libro 
The Tuning of the World (The Soundscape), onde introducía a idea da paisaxe sonora 
e facía referencia a un son constante que sempre aparecía en todas as cidades. 
Describíao como unha liña plana, un drone, un mantra producido por un conxun-
to de máquinas que só producen sons continuos, liñas. É o son de fondo que 
dende a revolución industrial hai sobre todo nas cidades pero tamén no campo. 
Cando gravabamos paisaxes sonoras con escoitar.org era raro que non aparecese 
de fondo o zumbar dun avión, estiveramos onde estiveramos. Dicía Murray Scha-
fer que este mantra continuo funcionaba coma un narcótico para o noso cerebro. 
Atordándonos. Non só coma unha presenza continua que chega a esconderse por 
costume, senón coma un vórtice que engole cara á súa planicie o resto de sons, so-
bre todo os máis delicados, os matices, os detalles, empeorando a nosa capacidade 
sensible. Cando comezamos 7 Limbos todos viviamos en Vigo e a presenza deste 
mantra continuo era moi presente. Vigo é a cidade máis ruidosa da península e 
recordo que Chiu Longina, amigo e compañeiro de escoitar.org, adoitaba dicir 
que Vigo era como un grande anfiteatro, as súas fortes pendentes debuxaban as 
cadeiras sobre as que rebotaba o son que se acumulaba na parte baixa da cidade, 
creando unha gran bola acústica. Esa mesma idea dun mantra continuo está moi 
presente nos nosos instrumentos tradicionais. Non sei cal é a razón nin tan se-
quera se ten sentido que tanto a gaita como a zanfona produzan unha nota que só 
cumpre a función de xerar un pedal continuo, un mantra ao estilo do descrito por 
Murray Schafer. É Vigo unha inmensa gaita? Vivimos inmersos no son dunha 
xigantesca zanfona? 

Fragmentos recollidos de http://7limbos.com/referencias-sonoras-en-7-limbos/.


